REZIME RADA

Magistarski rad pod naslovom „Menadžment monitoringa i evaluacije strategije lokalnog razvoja” strukturiran je tako da pored popisa slika, tabela i korištene literature, te uvoda, zaključka i priloga, sadrži 4 poglavlja (218) stranica, u kojima se vrši razrada i provjera istraživačke hipoteze, uz uvažavanje općeg i operativnih ciljeva istraživanja. U popisu korištene literature navodi se 184 korištene bibliografske jedinice (knjiga, priručnika, studija, časopisa, doktorskih disertacija i magistarskih radova, te Internet izvora) od čega su dvije trećine sa anglo-saksonskog govornog područja i napisane su od strane vodećih autoriteta iz oblasti koja je predmet istraživanja. Sastavni dio magistarskog rada čini 51. slika i 41. tabela. 

Predmet istraživanja u ovom radu usmjeren je na sagledavanje postojeće prakse menadžmenta monitoringom i evaluacijom strategije lokalnog razvoja i mogućnost njenog unapređenja u jedinicama lokalne samouprave u Bosni i Hercegovini s ciljem podizanja efikasnosti i efektivnosti njene implementacije. 

Osnovni motiv istraživanja je sljedeće problemsko pitanje: da li je postojeći sistem menadžmenta monitoringom i evaluacijom strategija lokalnog razvoja zadovoljavajući i može li se njegovim unapređenjem povećati stupen dostizanja strateških ciljeva, ostvarenja misije i vizije utvrđenih u strategijama razvoja lokalnih zajednica u Bosni i Hercegovini. 
Opći cilj istraživanja jeste: na temelju analize stanja postojeće prakse menadžmenta monitoringom i evaluacijom strategije lokalnog razvoja jedinica lokalne samouprave u BiH, primjenom savremenih naučnih metoda strateškog menadžmenta kreirati metodologiju menadžmenta monitoringa i evaluacije čija primjena će unaprijediti proces upravljanja lokalnim razvojem.

Ishodište istraživanja predstavlja centralna istraživačka hipoteza da se primjenom adekvatne metodologije monitoringa i evaluacije strategija lokalnog razvoja u fazama planiranja, izrade i provođenja, korištenjem kvalitativnih i kvantitativnih kriterija efikasnosti i efektivnosti može  unaprijediti proces strateškog planiranja, što će rezultirati povećanim nivoom ostvarenja parametara uspješnosti strategije lokalnog razvoja.

U okviru zaključnih razmatranja rezimirani su i protumačeni rezultati istraživanja, a s obzirom na postavljenu centralnu i radnu hipotezu istraživanja. Ustanovili smo i dokazali da se primjenom adekvatne metodologije monitoringa i evaluacije strategija lokalnog razvoja u fazama planiranja, izrade i provođenja, korištenjem kvalitativnih i kvantitativnih kriterija efikasnosti i efektivnosti, može unaprijediti proces strateškog planiranja, što će rezultirati povećanim nivoom ostvarenja parametara uspješnosti strategije lokalnog razvoja.

Poseban značaj ovog magistarskog rada ogleda se u definiranju procesa menadžmenta monitoringa i evaluacije strategija i planova lokalnog razvoja kako bi se osiguralo stalno praćenje stanja realizacije projekata, sa pratećim izvještavanjem, kontrolom i finalnim vrednovanjem, te ažuriranje strategija i planova lokalnog razvoja u skladu sa nalazima i preporukama vrednovanja. Očekuje se da jedinice lokalne samouprave u Bosni i Hercegovini kreiranim sistemom monitoringa i evaluacije dobiju: redovne povratne informacije o progresu u implementaciji planova i uočenim problemima, uvid i kontrolu trošenja sredstava za namjenu za koju su odobrena s ciljem postizanja transparentnosti i otklanjanja neregularnosti, osiguravanje prijedloga za korektivne mjere/reviziju planova i strategije.

